
Petronorrek 89 milioi euro inbertituko ditu Muskizen

· Inbertsio hau etengabeko berritze eta hobekuntzarako prozesuari atxikita dago, findegiari eraginkorragoa, seguruagoa eta jasangarriagoa izaten laguntzeko.
· Hauxe da unitate baten edo batzuen Geldialdia deritzona, eta aurten, Lehen Lantegiko unitateetan egingo da.
· Lehen Lantegiko azken Geldialdia 2019an egin zen, eta orduan bezalaxe, unitateetako mantentze-lanez gain, hobekuntza teknologikoak ezarriko dira ekipoetan, energia-eraginkortasuna, segurtasuna eta giltzarrizko ekoizpen-prozesuen automatizazioa areagotzen jarraitzeko asmoz
· Geldialdiak bi hilabete baino gutxiago iraungo du, eta 40 enpresatako 1.200 langile baino gehiago kontratatuko dira horretarako, 400.000 lanordu inguru eginez.
· Geldialdian parte hartuko duten langile guzti-guztiek, bertakoek nahiz Petronorretik kanpokoek, berariazko prestakuntza jasoko dute segurtasuna bermatzeko.

Muskiz, 2024ko maiatzaren 15a. Petronorrek 89 milioi euro inbertituko ditu Muskizko findegiko Lehen Lantegiari dagozkion unitateetako Geldialdian, eta bi hilabetetik beherako iraupena izango du. Geldialdi berri hau Petronorrek sorreraz geroztik etengabeko berritze-politikaren alde egin duen apustuaren isla da. Datozen asteotan, ekoizpen-instalazioen mantentze eta eguneratze lanak egingo dira, segurtasuna hobetzen eta berrikuntzak sartzen jarraitzearren, betiere eraginkortasuna hobetu eta isurpenak murrizteko asmoz. Lehen Lantegiko azken Geldialdia 2019an egin zen, duela sei urte.
Oraingo Geldialdia, unitateen ondorengo abiaraztea barne, modu sekuentzialean egingo da. Bitarte honetan, ekipoak ireki, garbitu, berrikusi eta berregokitu egingo dira dira, hurrengo ziklo operatiboan funtzionamendu-baldintza ezin hobeak izango dituztela ziurtatzeko.
Lanak uztailaren bigarren hamabostaldira arte luzatuko dira, eta 40 enpresatako 1.200 langilek baino gehiagok parte hartuko dute prozesuan. Guztira, 400.000 lanordu inguru beharko dira, eta hainbat diziplinatako eginkizunak modu antolatu eta eraginkorrean gauzatuko dira, segurtasunari zein kalitateari dagozkien helburuak lortzearren.
Oraingo Geldialdian, konplexutasun tekniko handiko mantentze-lanak egingo dira, industria-sektoreko teknologiarik berritzaileenak eta eraginkorrenak erabiliz. Programatutako Geldialdiak 14 unitateri eragingo die eta horiei dagozkien 400 ekipo ingurutan jardungo da. Zutabeak, biltegiak, labeak, tximiniak eta zuziak ikuskatu eta eguneratuko dira, besteak beste, hurrengo ziklo operatiboan funtzionamendu-baldintza egokiak izango dituztela ziurtatzeko.
Geldialdiari dagozkion lanen artean, beren-beregi nabarmendu behar da Preflash dorre berrian egindako inbertsioa, honi lotuta C1 petrolio-dorrearen barruan egindako aldaketak, labeetako hobekuntza-lanak eta G3 desulfurazio-unitateko erreaktoreen barneko aldaketa barne.
Preflash dorrea aurreko martxoan instalatu zen eta honi esker, urtean 26.000 tona CO2 baino gehiagoren isurpena saihestu ahal izango da, butanoa eta gasolina bezalako produkturik arinak bereiziz, labean berotu beharrik gabe.

Segurtasun arloko estandarrak
1. Lantegiko unitateetako Geldialdian, Petronorrek segurtasuna du erabateko lehentasun. Helburu hau lortzeko, ondoko ekintza hauek egingo dira:
· Geldialdian parte hartuko duten langile guzti-guztiek berariazko prestakuntza jaso dute lan-ingurune segurua bermatzeko.
· Petronorreko segurtasuna koordinatzeko taldeak dedikazio osoz parte hartuko du Geldialdian.
· Altuerako lanetan nahiz industria-erreskatean laguntzeko talde espezifiko bat egongo da.
· Aurtengo Geldialdiko elementu berritzaile bezala, droneak eta robotak ekipoen barne-ikuskapenerako erabiltzeko probak egingo dira. Horrela, gune konfinatuetan pertsonak sartu beharra saihestuko da.
· Horiez gain, Petronorreko Ekoizpen, Mantentze Fidagarritasun eta Eraikuntza arloetan lan egin ohi duten pertsonek ere parte hartuko dute. Hauen zeregina funtsezkoa da Geldialdiaren garapenerako, izan ere, haiexek arduratzen dira unitateak prestatzeaz, espezializatutako konpainiek lana baldintza seguruetan egiteko aukera izan dezaten.

Petronorri buruz
Petronor Bizkaiko industriaren eragile nagusia da, zuzeneko enplegua ematen die 940 pertsonari eta zeharkako enplegua beste 6.000 baino gehiagori. Azken bost urteetan, 1.200 milioi euro baino gehiago inbertitu eta 201 pertsona kontratatu ditu.
Bizkaiko lurraldeari egiten dion ekarpenaren isla da Bilboko Portuko trafikoan duen pisua, % 40koa alegia, eta harexeri dagokio foru-ogasunen guztizko diru-bilketaren % 5,5. Petronorrek hiru foru-ogasunen eta Eusko Jaurlaritzaren artean banatu den 936 milioi euroko ekarpena egin du.
Aurrekoetan gertatu den bezalaxe, Petronorren Geldialdiak eragin positiboa izango du ingurunean, izan ere, tamaina honetako mantentze-ekintzek okupazio handi-handia ekarriko diete inguruko ostalaritza eta ostatu zerbitzu ia guztiei.

